SINSAL 6 Outono

Logo do descanso obrigado durante o mes de agosto para repoñer forzas, o festival SINSAL retoma a súa actividade. Antes de empezar co que está para vir, cómpre facer balance, e nese sentido a estación de verán deixounos sensacións encontradas. Dunha banda, a satisfacción de ter iniciado unha nova liña de colaboración coa Universidade de Vigo, levando un concerto ao campus (Expérience + The Dirty Projectors + Niño y Pistola) e dando facilidades a estudantes, profesores e persoal administrativo e de servizos da institución para asistir aos concertos (desconto do 50%). Da outra, o mal sabor de boca que nos impuxo a cancelación do concerto de Konono Nº1, un dos grupos máis desexados pola organización do festival que tivo que renunciar á súa xira europea por culpa dos atrancos burocráticos que lles impediron conseguir os seus visados.

Para porfiar no positivo, agora o desconto esténdese a todos os estudantes. Para deixar atrás o negativo, SINSAL Outono preséntase cunha programación especialmente completa, tanto que é difícil dicir quen é o cabeza de cartel. Desta volta non hai protagonistas tan destacados como Konono Nº1 no verán ou os míticos Young Marble Giants na primavera. Tres concertos, cinco artistas, e todos de gran interese. Os dous primeiros, no auditorio do Centro Cultural Caixanova, escenario habitual dos directos "de butaca" do festival. O terceiro, no Museo de Arte Contemporánea de Vigo (Marco), un lugar que recuperamos logo dunha ausencia de algúns meses na programación. Do folk ferido do norteamericano Vic Chesnutt ao jazz inclasificable dos australianos The Necks, entre a delicadeza medieval de Pantaleimon e a experimentación desquiciada de Lightning Bolt, o festival SINSAL volve sorprender ao seu público.

Programación

VIC CHESNUTT + ELF POWER

Auditorio do Centro Cultural Caixanova

Venres 19 de setembro, ás 21 horas. 10 euros

THE NECKS

Auditorio do Centro Cultural Caixanova

Sábado 25 de outubro, ás 21 horas. 10 euros

PANTALEIMON + LIGHTNING BOLT

Museo Marco

Luns 24 de novembro, ás 20.30 horas. 12 euros

(*) O abono para toda a estación custa 25 euros

(**) Todas as entradas pódense mercar na billeteira electrónica de Caixanova

(***) Novidade: amais dos membros da comunidade universitaria de Vigo, todos os estudantes en xeral teñen un desconto do 50% nas tarifas do festival.

Os artistas, un por un

Vic Chesnutt (Estados Unidos)

O home que converteu a súa pronuncia do inglés nun instrumento central do seu xeito de facer música, o norteamericano Vic Chesnutt (Florida, 1964), recunca nos escenarios para presentar North Star Deserter (Constellation, 2007), o seu undécimo traballo e talvez o mellor da súa carreira. Gravado no mítico estudio analóxico Hotel2Tango de Montreal para o que fora un dos selos de referencia do post-rock, co cineasta Jem Cohen na produción e na compaña de Guy Picciotto (Fugazi) e todos os membros de Thee Silver Mt. Zion Memorial Orchestra & Tra-La-La Band, entre outros, este disco deixa atrás a beleza morosa de Guetto Bells para nos amosar un Chesnutt sombrizo e acedo, por veces sarcástico, no limiar da apocalipse. Prolífico, fondo, sempre incómodo, este pioneiro do freak folk confesional, este prometeo en cadeira de rodas segue a explorar o seu particular imaxinario sureño, a arrandear entre a traxedia e a distancia.

www.vicchesnutt.com   |   www.myspace.com/vicchesnutt   |   www.cstrecords.com

Elf Power (Estados Unidos)

Procedentes de Athens (Georgia) e banda de culto no seu país, Elf Power son os últimos representantes de Elephant 6, aquel colectivo que mesturaba as sonoridades indie dos anos noventa co remol máis luminoso dos sesenta e que integraban grupos tan importantes como The Apples In Stereo, Olivia Tremor Control ou os Neutral Milk Hotel do fabuloso In the Aeroplane Over The Sea (1998). Colaboradores de Vic Chesnutt dende que o convidaran a participar no seu Walking With The Beggar Boys (Orange Twin, 2003), Andrew Rieger, Jimmy Hughes, Derek Almstead, Eric Harris, Laura Carter e Heather McIntosh son tamén a súa banda de acompañamento nesta xira. Xuntos veñen de gravar Dark Developments (Orange Twin, 2008).

www.elfpower.com   |   www.myspace.com/elfpower   |   www.orangetwin.com

The Necks (Australia)

Por separado, son tres dos instrumentistas máis respectados de Australia nun amplo abano de estilos, dende o pop á música de vangarda. Xuntos, Chris Abrahams (piano), Tony Bruck (batería) e Lloyd Swanton (baixo) forman The Necks, unha banda difícil de clasificar, con catorce discos ás costas e un prestixio inversamente proporcional ao seu nulo esforzo promocional. Post-jazz ou post-rock, depende de quen o enuncie, The Necks é o que acontece na música experimental cando o experimento funciona. Dub, krautrock, minimalismo, pop ou ambient, non hai maneira de etiquetar a un trío único, tan disciplinado como heterodoxo, que toca coma unha orquestra de vinte músicos.

www.thenecks.com   |   www.myspace.com/thenecks

Pantaleimon (Reino Unido)

Non é doado ver á británica Andria Degens, alias Pantaleimon, tecer ao vivo as delicadas atmosferas medievais que compón co dulcimer, a mandola octavada ou o bouzouki, entre outros instrumentos de corda, en discos como o seu celebrado Mercy Oceans (Durtro Jnana, 2007). Parte do colectivo de alt folk Current 93 e colaboradora de Wire e Dirty Three, ten tocado con artistas como Antony & The Johsons, Baby Dee, Six Organs of Admittance, 16 Horsepower, Matt Sweeney ou Bonnie "Prince" Billy.

www.pantaleimon.com  |   www.myspace.com/pantaleimon   |   www.jnanarecords.com

Lightning Bolt (Estados Unidos)

Baixo, batería e voz. Tres instrumentos e dous músicos: os norteamericanos Brian Gibson e Brian Chippendale. Speed metal maníaco ou noise extremo. Virtuosismo alén do virtuosismo. Tratadismo ruidista. Guerrilla. Exceso. A encrucillada entre Sun Ra, Captain Beefheart e o hardcore. Unha tensión permanente entre control e descontrol. Lightning Bolt é un dos grupos máis aprezados por Sinsal: unha experiencia límite.

www.laserbeast.com   |   www.myspace.com/laserbeast   |   www.loadrecords.com

